
Ulluunerani paaqqinnittarfinni atorfeqartut suliffigisaanni pissutsit suliffimmilu atugassarititaasut 

siunnersorneqarneq assigisaalluunniit aqqutigalugit qanoq ilillugit pitsanngortinneqarsinnaanersut, 

apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Pipaluk Olsen, Demokraatit) 

 

Qanoq ililluta ulluunerani paaqqinnittarfinni utaqqisut ikilisissinnaanerigut pillugu apeqquteqaat 

aallaavigalugu oqallinnissamik siunnersuut. 

(Inatsisartunut ilaasortaq Pipaluk Olsen, Demokraatit) 

 

Demokraatit Inatsisartunut ilaasortaatitaata Pipaluk Olsenip siunnersuutaanut pitsaasumut qujanaq. 

 

Ulluunerani paaqqinnittarfiit inuiaqatigiinni toqqissisimasuni, ingerlalluartunilu Demokraatinut 

qitiulluinnarput. Tassani meerarpassuit angerlarsimaffimmi avataani siullermeertumik alloriaateqartarput. 

Tassani ataatsimoornerni peqataalersarput, allanik peqateqarnissaminnik ilinniartarput, tassanilu 

isumassorneqarlutik, pinnguartarlutik, ineriartorlutik, toqqissisimasumillu ulluinnaqartarlutik. 

 

Tamanna pillugu ulluunerani paaqqinnittarfeqarneq pimoorulluinnassavarput. Ulluunerani paaqqinnittarfiit 

iluamik ingerlanngippata, meeqqat eqqorneqassapput. Angajoqqaat eqqorneqassaput. Sulisullu 

inuiaqatigiinnitsinni atugarissaarfiusumi suliassat pingaarnersaasut ilaannik ullut tamaasa kivitsisut 

eqqorneqassallutik. 

 

Demokraatit tunngaviusumik isumaqarput, meeqqat toqqissisimasumik sinaakkuteqarlutik inersimasunit 

toqqissisimasunit paaqqutarineqassasut. Angajoqqaat ernumanatik suliartorsinnaassapput imaluunniit 

ilinniariarsinnaassapput. Sulisullu sulinermi pitsaasunik atugassaqassapput, suliatigut 

tapersersorneqassapput, akisussaaffimmillu inuiaqatigiinnit iluamik sinaakkutissinneqanngitsumik 

tigumminninnissaminnut nungullarneqaratik ulluinnaqarlutik.  

Tamanna pillugu oqallisissiat taakkua marluk imminnut atalluinnarput. Suliat aamma eqqartornagit 

inissamik utaqqisut eqqartorsinnaanngilagut. Piginnaasat, pilersaarusiorneq, sinaakkutillu kommunit 

sulinerminni malitassaat eqqartornagit, sulisut sulinermi avatangiiserisaat eqqartorsinnaanngilagut. 

 

Ulluunerani paaqqinnittarfinni sulisunut ilitsersuineq, sulinermilu pitsaanerusunik atugassaqartitsinissaq 

pineqartillugu Demokraatit ernumapput. Ulluunerani paaqqinnittarfinni sulisut, assigiinngitsorpassuarnik 

pisariaqartitalinnik meeraateqartarput. Meeqqat ilaat toqqissisimasumik angerlarsimaffeqarput, ilaallu 

atugarissaannginnerusarlutik. Ilaat immikkut ittumik tapersersorneqarnissaminnik, 

eqqissisimanerunissaminnik, inersimasuniillu amerlanerusunik avatangiiseqarnissaminnik 

pisariaqartitsisarput. 

 

Tamanna sulisunut annertuumik piumasaqarfiuvoq. Isumassortiusussaapput, maligassiuisussaapput, 

suliatigut suleqataasussaapput, inersimasuusussaallutillu meeqqanut toqqissisimanartut. Suliassaq taanna 

kivissinnaajuaannassagaat kissaatigissagutsigu, taava aamma paarilluarnerussavagut. Tamanna pillugu 

ilitsersuineq, suliatigullu siunersiueqatigiinneq iluatanniutitut isigineqassanngillat. Sulinermi 

pitsaanerusumik avatangiisinik pilersitsinissamut, nukissaarunnerup annikillisinneqarnissaanut, sulisullu 

ulluinnarni ilungersunartut nalaassimasatik pillugit eqqartuinissaminnut periarfissinneqarnissaannut 

sakkussatut isigineqartariaqarput. Sulisut tapersersorutsigit, assinganik meeqqat tapersersussavagut. 

 

Sulisut ullut tamaasa meeqqanik paarsisut aamma pingaartinngikkutsigit, meeqqat siunissarigigut 

oqassalluni naammanngilaq. Ulluunerani paaqqinnittarfinni sulinermi pitsaasunik avatangiiseqarneq 

meeqqat atugarissaarnerinut, angajoqqaat toqqissisimanerinut, inuiaqatigiillu ataqatigiinnerinut tamarmut 

aningaasaliineruvoq. 

 

Ulluunerani paaqqinnittarfinni inissamik utaqqisut pineqartillugit tamanna aamma imaannaanngitsumik 

unammillernartuuvoq. Ulluunerani paaqqinnittarfinni inissanik amigaateqarneq patsisaalluni ajornartumik 

inissinneqaratik inuiaqatigiinni ingerlalluartuni angajoqqaat ilinniarsinnaassapput, suliffimminnik 

paarsisinnaassapput, ilaquttaminnillu pilersuisinnaassallutik. 

 

Inissamik utaqqineq sivisuallaartillugu tamanna ilaqutariinni toqqissisimannginermik kinguneqartarpoq. 

Angajoqqaat kisimiittut annermik eqqugaasinnaapput. Ilinniartut eqqugaasinnaapput. Ilaqutariit 

aningaasatigut ilungersunartumik inissisimareersut eqqugaasinnaapput. Naggaataatigullu inuit 

taperseerusukkaluartut sulinngittariaqarsinnaapput imaluunniit ilinniarianngitsoorsinnaallutik. 

Ilaqutariinnut pitsaanngilaq, inuiaqatigiinnullu pitsaanani. 

 

Ulluunerani paaqqinnittarfiit pingaartumik kommuninit akisussaaffigineqarmata Demokraatit ataqqivaat. 

Kommunit najukkami pissutsit ilisimaneruaat, imaanngilarlu aaqqiissutissat nuna tamakkerlugu assigiittut. 

Kisianni kommunit namminersornerat eqqunngikkaluarlugu pitsaanerusunik aaqqiissutissarsiornissaq 

pillugu Namminersorlutik Oqartussat, kommunillu suleqatigiissinnaasariaqarput. 

 

Pilersaarusiorluarneruneq, ersarissuutitsineruneq, inissanik annertusaaneq, paaqqinnittariaatsit eqaatsut, 

inissallu qanoq pingaarnersiorneqartarneri pillugit ammanerusumik eqqartuinerit 

suleqatigiissutigineqarsinnaapput. Soorunalimi meeqqat immikkut pisariaqartitsisut suli 

pingaarnersiorneqassapput. Kisianni taassuma saniatigut aaqqiineq ilaqutariinnit naleqquttutut, 

ersarissutut, akisussaassuseqartutullu misigineqartoq qanoq qulakkiissanerlutigu eqqartugassaqqippoq. 

 

Oqallisissiat marluullutik naggataatigut Demokraatinut toqqissisimanermut tunngassuteqarput. Meeqqat 

toqqissisimasut. Angajoqqaat toqqissisimasut. Sulisut toqqissisimasut. Inuiaqatigiillu ilaquttanut, 

suliffigisamut, namminerlu inuunerisamut akisussaaffimmik tigusinissamut periarfissallit. 

Tamanna pillugu meeqqanut, ilaqutariinnut, sulisunullu iluaqutissanngorlugu ulluunerani paaqqinnittarfiit 

peqatigiilluta qanoq nukittorsarsinnaanerigut pillugu pitsaasumik, kinguneqartussamillu oqallinnissaq 

neriuutigaarput. 


